
11-04-2024  UPA 2024/130 

______________________ 

UPA/UKA 2024/130  1 

ISN – Suliap normua: 2024 - 7124  

 

 

 

Inuussutissarsiutigalugu aalisartut piniartullu pisortanit ikiorserneqarnissamik 

inatsisitigut periarfissaat aammalu kommunemi allaffissornikkut kingunerisassai pillugit 

Naalakkersuisut nassuiaanissamik peqquneqarnissaannik Inatsisartut 

aalajaangiiffigisassaattut siunnersuut. 

(Inatsisartunut ilaasortaq Doris J Jensen, Siumut) 

 

Akissuteqaat 

(Isumaginninnermut, Ilaqutariinnut, Suliffeqarnermut Nunamullu Namminermut 

Naalakkersuisoq) 

Siullermeerinninneq

 

 

Naalakkersuisut Inatsisartunut ilaasortamut Doris J. Jensenimut, Siumut, siunnersuummut 

attuumassuteqartumut qujassuteqarput. 

 

Naalakkersuisut isumaqarput, kommunit inatsisit malissagaat pisariaqarluinnartoq. 

Inuiaqatigiinni aaqqissugaanitsinnut tamanna tamarmi tunngaviuvoq. Tamatumani 

Naalakkersuisut pingaarnertut tatigivaat, kommunit inatsisit atuuttut malissagaat. 

 

Kommunit inatsisinik malinninnerannut qulakkeerisussamik arlalinnik isumannaallisaanermut 

iliuusissaqarpoq. Pisortanit ikiorsiissutinut tunngatillugu isumannaallisaanermut iliuusissat 

ilagaat aalajangiinerit pillugit Isumaginninnermi Naammagittaalliuuteqartarfimmut 

naammagittaalliuuteqarnissamut periarfissaq. Peqatigalugu Naalakkersuisut isumaqarput, 

inatsisit atuuttut pillugit annertunerusumik paasisaqarnissamut kommunit pisariaqartitsippata, 

inatsisinik malinninnissamut pitsanngorsaataasinnaasut pillugit Naalakkersuisut 

aaqqiissutissanik oqaloqatigiinnissamut piareeqqapput. Tamatuma innuttaasut inatsisini 

allassimaneratut pisinnaatitaaffeqarnerat qulakkiissavaa. 

 

Naalakkersuisut eqqumaffigeqquvaat, pisortanut ikiorsiissutit innuttaasunut tamanut, imminnut 

pilersorsinnaanngitsunut, imaluunniit imminut ilaquttallu pilersornissaannut pisariaqartitanik 

pisinissamut aningaasaqarnikkut ikiorserneqarnissamik pisariaqartitsisunut, atuummata. 

Tamanna namminersorlutik inuussutissarsiummik ingerlataqartunut, aalisartunut piniartunullu, 

aamma atuuppoq. Naalakkersuisut innuttaasut tamarmik kaammattorniarpaat, suliaq imminnut 

tunngasoq pillugu kukkusumik sullinneqarlutik isumaqartut, aalajangiineq pillugu 

Isumaginninnermi Naammagittaalliuuteqartarfimmut naammagittaalliuuteqaqqullugit. 

 

Inatsisip nutaajunera pissutigalugu pisortanit ikiorsiissutit pillugit inatsimmik aqutsinermut 

kommuninut ingerlaavartumik pikkorissartitsisarpoq. Kingusinnerpaamik naalakkersuisoqarfik 

februar 2024-mi sapaatip akunnikkuutaartumik apersuisitsisarpoq, inatsit pillugu kommunit 

apersuisinnaallutik. Tamatuma saniatigut pisortanit ikiorsiissutit pillugit Majoriamut 

naalakkersuisoqarfik ilitsersuusiorpoq. 

 

Pisortanit ikiorsiissutinik tunniussisarnermi suliat tamaasa misissorlugit nassuiaasiornissaq 

suliassaavoq annertuupilussuaq. Taamaalilluni naalakkersuisoqarfiup naliliiffigaa, 

naalakkersuisoqarfimmi sulisunik isumalluutit pioreersut atorlugit nassuiaasiornissaq 

naammassineqarsinnaanngitsoq. Taamaalilluni pisariaqartitsisoqassaaq, avataaniit 

siunnersortit atorlugit nassuiaasiortinneqassasut, taamaaliornerlu annertuumik 

aningaasartuutaasarluni. Tamatuma saniatigut Naalakkersuisut isumaqarput, inatsit aatsaat 

januar 2024-mi atuutilersoq pillugu nassuiaasiornissaq siusippallaartoq. Ataatsimut isigalugu 

Naalakkersuisut nalilerpaat, maannakkut pisortanut ikiorsiissutit pillugit suliat tamaasa 

misissornissaat pisariaqanngitsoq. 

 

Peqatigalugu siunnersuuteqartumit ajornartorsiutit saqqummiunneqartut Naalakkersuisut 

akueraat. Tamanna tunngavigalugu pisortanit ikiorsiissutinut inatsit pillugu ilitsersuinermik 

suliniutit pioreersut, matumani aalisartut piniartullu periarfissaat ilanngullugit, kommunit 

pisariaqartitaannik naammassinnittut, pillugit Naalakkersuisut nalilersueqqinniarput. 

 

Tamanna tunngavigalugu Naalakkersuisut allannguutissatut siunnersuummik 

saqqummiussiniarput: Pisortanit ikiorsiissutit pillugit ilitsersuinermut suliniutit pioreersut 

naliliiffigeqqinnissaannut Naalakkersuisut peqquneqassasut. 

 

Naalakkersuisut sinnerlugit pitsaasumik oqallinnissassinnik kissaappassi. 


